
'WƆN -TAƆNG -MA 'GÜ 'SËËDHƐ 

Mɛ -dewo -yö -së 
'Mɛ "dhʋ ̈=në "yɔn -kë ö -dega -bha pë -bha, 'yö- "dhia -yö gun 'ma- mɛ -kpɛa -nu 'gü. -A suu -mü kwa  
-de -wo bha- 'ka. 'Bha- -wɔn 'kun "gbɩɩ-, 'yö -a =bhlëë 'dhö -kë mɛ "wɛɛ -nu ‘wo to, -a nu wëëdhö. -A  
-wɔn 'gü, kö kwa -de -wo bha, -a -ya -sü waa- -wo pö -sü bha,  
-kwaa -nu -wɔn 'kun "gbɩɩ-. -Kwa kwa -de nu -a -nu draan- -sü -dhɛ. -Kwa kwa 'ko -nu faan dɔ -a -nu 
draan- -sü -bha -dedewo.

 

Kwaa- =danwo pö "sɛ 'gü -wɔn 

 "Maadhö : 
=Danwo pö -mɛ -nu kwaa- 
"yʋʋ -mü, kwaa- "yʋʋ -mü  

-Më =në 'ö 'kwa- "yʋʋ sü? 
 

'Wɔn 'ö 'kwa -a "yʋʋ sü bha, yö -mü =dhɛ "Maa -mɛ -nu -bha 'Mɛɛ- 'ö -kë -Flɩɩdë Alübɛɛ 'ka bha, 

=në 'ö =ya kë =Minisü.  
'Wɔn "pɛpɛ 'ö -gban "ta 'kpɔ -wɔn -bha =dhɛ gɔ -wɔn -nu, gɔmaa ('viɔnng) -nu, =bato -nu -wɔn  

-bha "Kɔdivua -sɛ ya- 'gü bha, =në   -Flɩɩdë -ya kë -a -nu -bha =minisü 'ka.  
-Yö -kë "dhʋ ̈"kwi -bha "su 'ö -kë 'maasü 'ka 'ö Danwo pö -mɛ -nu -zë 'kwa- -dhɛ "zrʋ bha, -a -bha 

"dhɔɔgɔ -blɛɛsü 'gü.  
=Minisü -Flɩɩdë -yö kë -nu ö -dë -zɔn "su do bha- 'gü ö bha -mɛ -nu -dhɛ "Maadhö "dhɛɛdhɛ 'ö 'wo-  
-dhɛ 'plasü =dö la 'pɛ- bha, 'Ö -kë "Fakobli "glaadhiʋ̈ -dhɛ 'ka bha- 'gü 
 -a 'gü, -a -bha -dhɛkpaɔyi -kaɔng do ö ga =plɛ waa- ö ga -yaaga (12, 13) 'ka "Maadhö. 

'Wɔn -së waa- 'wɔn yaa -wo wo 'ko =keng- 
 

"Siʋ ̈=ya -pö 'Sangtaa -dhɛ -ta 
 -Kwɛ 'ö 'kwa dɔ- 'gü ya, -yö =gbɔɔn -sü -dede 'ka 
'Sangtaa -dhɛ bha- -ta. Ga -yö bhɔ -sü -dede 'ka mü. 
-A 'dhɛ 'ö -kë -dee ya- 'gü ya, -yö -gban "Gwɛɛtaa  
-mɛ -nu 'ö 'wo -ya -sü 'ka 'Biya, -a -bha =dhuutii 'ö 
-kë -Dhuaa 'Gaadë 'ka, -a dhebë Zozefinö =në -a  

-wɔn =ya see-. -Yö -kë "dhʋ ̈-gblɔgɔn (Avlilö) 
'gü. -A  
-bha -wɔn "yaan -yö -dho kë- "Maadhɔɔyi 'ka. 
'Kwa- pö "dhʋ ̈kö kwa- pö "su 'ö -kë -gblɔdhee 
('mɛɛ-) 'ka bha, -a -bha -dhɛkpaɔyi "saɔplɛ (7) 
'ka. 

 

Kwaa- "Kɔdivuaa -sɛ 'gü -wɔn 
 
 
 
-Kwaa “Kɔdivua -sɛ ‘gü -wɔn 

-Pɔɔmɛ -nu "pɛ 'ö yöö- wo "wɛɛwɛ 'Biya 

=Yopugɔn Atie, 'mɛ 'ö -pɔɔ 'dhö ka -bha, -ka ka "tʋ 'to 
=Dhɔɔtrɔɔ -nu -wa -pö =dhɛ 
-kwɛ -dee (2011) 'ö yöö bhɔ 
ya -wo -dho ka "pɛ- "wɛɛwɛ.  
-Yö -dho kë "dhʋ ̈-kwɛ -dee  
-bha "su =plɛ -naa bha. "Kwi 
-ya -dhɛ Fevrie, 'yö kwa -zë 
'kwa- -dhɛ -buu 'kpii-. "Su bha 
'ö sü -a -bha -dhɛkpaɔyi 
"saɔplɛ (7) -bha 'ö yö 'ka -a   

-kaɔng do ö ga -yaaga (13) -bha. 
"Tʋn̈g bha- 'ka, 'mɛ 'ö "yua bha 'ö 
ka -bha, -ka ka 'gü dɔ "gbɩɩ- kö 'ka 
nu 'Biya =dhɔtrɔɔ =plöö -dhɛ 'ö 
=Yopugɔn bha- 'gü. Mɛtii 
=dhɔtrɔɔ waa- "kwi =dhɔtrɔɔ -nu 
=gban =në woo yë -së bha- kë.  
-Yö -kë -pɔɔ 'ka oo,  
-yö -kë "saɔ -yua 'ka oo, -ka nu. 

Ka- 'wɔn -dɔ =dhɛ "pɛdhe 
'ö bha, -a kë -sü -yö -ziö 'wëë- 
"gblü -kaɔng 'gbɛ -ta 'Biya, 
"kɛɛ -kaa -ga 'ö 'woo- kë ka  

-dhɛ "wɛɛwɛ bha. 'Pë 'ö 'ka 
dho- bho =dhɛ 'wëë- 'dhö, 'yö  

-kë 'wëë- "gblü =plɛ ö -ta  
-yiisiö     (12 000). =Ya kë "dhʋ̈ 
kö -ka ka "tʋn̈g kë "su bha- 'gü

Dhongdhe -dee 'ö yöö kë 
-A 'wɔn 'ya dho ka 'kɔn- 
-Wa -pö =dhɛ =votee yöö kë, "kɛɛ dhongdhe -blɛɛsü 'ö kö -kwɛ 'ö ya- 'ka bha, mɛ 'midhiɔng do -bha 
'sɛɛdhɛ -wɔn -yö kë -kë suu 'bha -dhe 'ka. -A -wɔn 'gü "su 'ö -kë -gblɔ -dhee 'ka 'ö "kwi 'dhö ö bha -dhɛ 
'mɛɛ- bha, -a zü bho -dhɛ 'gü dhongdhe 'dhɛ 'ö- -wɔn 'ö -gban -a -nu -bha bha, -yö -dho kë 'ka 'Biya  
-dhɛ waa- -dhɛ -nu 'ö 'mɛ "dhʋ ̈'ö kë dho -bha kö -yö ö 'tɔ -ya bha, -a -dhɛ -nu 'gü. =Ya kë "dhʋ ̈kö 'mɛ 
-nu 'ö 'wo "dhʋ ̈bha, -wo 'dho mü. Dhongdhe bha -yö -dho kë- -dhɛkpaɔyi -kaɔng do =në- 'ka. 

'Wɔn 'ö -gban "Kpʋngtaadhɛ -wɔn  -bha   

Mɛ ‘kɔn -wɔn -dede -yö kë sië “kpʋngtaa =dɛɛ: -a do -mü gɔ -maa -bha -pö -sü ‘ka

"Kwi "sɛ ‘bha ‘wo- -dhɛ Polɔngyö -a -nu -bha gɔmaa (‘viɔng- -pö ‘ö- wo) 
=Ya =mɔɔ -kwɛ ‘gbɛ -dede -bha Polɔngyö -sɛ bha 
‘yö -a -bha “sɔdha -nu waa- ‘sëëdhɛ dɔ -mɛ -nu ‘ö -a 
-nu =gban -loo ‘ko -ta -sü ‘wo gun mɛ -gblü -kaɔng 
=plɛ (22 000) ‘yö “sɛ “wɛɛ ‘gü -mɛ -nu ‘wo- -nu zë 
wo -gɔ “sɛ ‘gü, “bü za ‘bha ‘ö ‘wo- -dhɛ “sɛ “wɛɛ 
bha- ‘gü katinö, -a ‘gü. ‘Ö ‘wo- -nu zë, -a -kwɛ =ya 
=mɔɔ -kwɛ -kaɔng “saɔdo ö ga “suʋs̈iö (69) -bha.  

-Kwaa ‘wɔn dɔ- ‘ka =dhɛ -kwɛ =ya bhɔ dodo 
‘yö ‘mɛ ‘wo ga bha, -waa -nu -bha -kwɛ -yö ‘ko 
“dhiʋ ̈-troo kë. =Ya kë “dhʋ,̈ ‘yö Polɔngyö -sɛ ‘gü  
-mɛ -nu ‘wo -kë -yö “sɛ “dhiʋ ̈-mɛ -nu ‘ka, =wa ‘dho 
=Dhuusi -mɛ -nu -gɔ “sɛ ‘ö ‘wo kë -a -nu -bha mɛ 
“gblü -ta -gblü -nu zë- -bhha bha, -a ‘gü. -Kaa -ga,  
-kwɛ ‘dhɛ ‘ö kwɛɛ ya, ‘yö Polɔngyö -mɛ -nu -bha 
plezidanng waa- -bha dhebë ‘dhö, -a -kɔ =wloo -mɛ 
-nu ‘gbɛ -dede ‘dhö, ‘yö ‘wo =wlüü kö ‘wo ‘dho  

-kwɛ -yö ‘ko “dhiʋ̈ -troo ‘ö “kwi ‘dhö- -dhɛ nivɛɛsɛɛ bha, 
-a kë-. 

 

=Dhɛ -a -nu -bha ‘viɔng bha =ya =loo =Dhuusi  
-mɛ -nu -bha “sɛ bha -a ‘yënng- (‘laan-) -pö -ziaan ‘ka, 
‘ö- -nu -bha ‘viɔng ‘ö “slë mɔɔ- sië- -bha kö ‘ö lɔɔ, ‘yö  
-pö. Mɛ -kaɔng “suesiö ‘ö ga “saɔplɛ (97) ‘ö ‘wo gun 
‘viɔng ‘gü, -a -nu =gban -wo kë -ga. ‘Wɔn bha -yö kë  
-kë “dhʋ ̈“kwi “su ‘ö -kë avrilö ‘ka, ‘ö kwa -zë ‘kwa-  
-dhɛ -gblɔgɔn bha, -a -bha -dhɛkpaɔyi -kaɔng do (10) ‘ka.  

Polɔngyö plezidanng bha, -wo -gun -a -dhɛ sië 
‘Lɛsiö Kaközɛnngsüki. 

=Dhɛ ‘ö bo -kë “dhʋ ̈-sü ‘ka,  ‘yö ‘mɛ -nu ‘ö  

-kɔ -yö kë =mɔɔ -a -nu =gee -kɔn ‘sü -sü -bha =dhɛ  

-a plezidanng waa- ö dhebë -nu ‘dhö bha, ‘wo nu -a 
-nu ‘ka Polɔngyö ‘wo- -nu –wɛɛ bho, ‘yö Polɔngyö -sɛ 
‘gü -mɛ -nu ‘wo “dhɔɔ -gɔ do ga –ya wo. 

Mɛ =slɔɔ -pë -nu -wɔn 

"Kunmana -nu pia" -dede =ya dhi 
 

"Kunmana "bhlëngnë 
("sɛɛnnë) -nu =gban 
zuë" =nii -yö -da -sü 
'ka -dedewo. 
-A -gɛn -mü =dhɛ 
"kpʋngtaadhɛ -to "dhʋ ̈ 
-sü -bha 'banngkö -kɔ 'ö 
"kwi 'dhö- -dhɛ 'banngkö 
mɔngdialö bha =ya gɔ  

-yö kë gɔ nu -sü "plünng  
-bho "Kɔdivuaa "kunmana  
-nu -dhɛ. Gɔ -nu bha, -a  
-nu =gban -loo 'ko -ta  
-sü -yö gɔ këng =plɛ 
waa- gɔ "sɔɔdhu (205). -A 
-kwɛ -yaaga -naa =nɛ 
(2008) 'banngkö bha -yö 
kë gɔ këng do ö -kɔ =plɛ 

waa- gɔ "suesiö -nu 
(129). 'Yö- "sɔɔdhu (5) 
‘dhö nu "kunmana -nu  
-bha 'wɔn -gɔ -yö -bha  
-nu -dhɛ. 'Yö kwɛ ya- 
'ka, 'ö- 71 nu 'ka ya. 

=Ya kë "dhʋ ̈ kö 
'banngkö bha, 'wɔn 'ö kë- 
"plünng bho,  

-yaa 'gü -wɔn kë, 
=ya bhɔ ö -wo  

-bha. 

 

=Gatoo kë -mɛ -nu kaa- "yʋʋ bha: 'bluu -bi suu -dee 'bha =ya nu 
 

'Wɔn "pɛpɛ 'ö -gban -bi -wɔn -bha kwa -gɔ "sɛ ya- 'gü, 
-a -kë 'gü -kɔ 'kpii- bha -yö 'Biya -dhɛ =në- 'gü. 'Mɛ 
'ö 'wo yë -kë 'kɔ bha- 'gü bha, =në 'ö =wa "slë kë 
=wa -bluu -bi suu -dee zun "kpɛnng. -Bluu -bi bha  
-wa -dhɛ -fluu. -Wa -pö =trɔɔ -dede -ya 'gü. =Ya 'go 
mü, -yö -puëën -dedewo. -Naa =gblɛɛn -dede -yö 
waa- 'bluu- -bi zii -sü bha, -a  
-nu =zinng 'gü. -A suu -dee 'wo- -dhɛ -fluu bha, 'yaa 
"yɔn -bhö. Yöö do bha 'zü, =wa =gato [=ga 'too-] 
kë 'ka, -a =gato -yö -kë 'gbɛ -dedewo  

-së 'ka =ni. 
'Mɛ 'ö dhiang -nu bha -a -nu zë kwa -dhɛ, -wa 
-dhɛ =misie Auwili Franngsua. Franngsua bha 
yö =në 'ö 'wɔn 'dhɛ bha plezidanng 'ka. 'Wɔn 
"pɛpɛ 'ö -gban 'bluu- -wɔn -bha "Kɔdivuaa 
bha, yö =në 'ö- -gɔ -yö zun- -bha. -A -nu -bha 
'kɔ 'kpii- 'ö 'Biya bha, -wa -dhɛ 'glanng- 
mulɛnng, -a -bha didhɛtëë 'kpii- -dede 'ka. 

 

'Wɔn 'ö -gban -potaasü -wɔn -bha. 
"Gʋng =Bhdhɛ: "Gʋng 'dhö ka kë sië -ka -dhɛ -ga 
 

-Ka mɛtii see" bhɛ 'bha 'sü. -Kaa -nu 'kplü kaan-, =ya 'go mü -ka =naanaa bhɛ -pëkësü (tan -sü) do to 
"dhʋ ̈kö 'ka- kaan- kaan-. 'Ka- kë sië "dhʋ ̈kö gbaɔ "dhɛ 'ö 'ka- -nu bho 'nu -yö ka "sɔɔ. Pë -yaaga (3) 
bha, -kaa -nu "zu -tiaandhe 'ka kö 'ka- -nu =gban 'to "dhʋ ̈'ka- -nu -kpa -së -dede 'ka. -A "yi bha, 'mɛ 'ö 
"gʋng 'dhö- -bha -a -mɛ -ya mü. -Yö -dhö -a "gbɩɩdhɛ yö-. Kö 'mɛ 'ö "gʋng 'dhö ü -bha, 'bha- mü kö  
-Zlaan -yö dɔ kwa -wo 'gü kö 'ü kë "klʋʋ̈k̈lʋ ̈bha 'aa -yö kë - oo. 
 

2) =Ya 'go 'zü mü 'mɛ 'ö "gʋng 'dhö   
-bha, -a -mɛ -yö "tukpɛ 'ma ö -bha  
-tiantiandhe 'ka. -A -mɛ =ya ö bo -a 
-ma ö -bha -sü 'ka, -së 'ka =dhɛ -kɔ  
bha-  'dhö, kö -yö 'dho ö "zu- "yi 
-sɛa 'ka.  

Ya ö bo ö "zu -sü 'ka "yi -sɛa bha- 'ka "dhʋ,̈ kö -yö "tukpɛ bha, -a ziö ö -bha 'zü -deewo. 

Bhi 'ö "gʋng 'dhö ü -bha bha, -a 'gü dan =dhɛ -kɔ 'ü- -wo pö 'ka bha 'dhö. Ü -dho -a -tɛanbha dɔ-. 
 
'Wɔn 'ö -gban troo -nu -bha mɛ wɔkɔ -nu 'gü  

 
=Badhong 'kpii- 'ö -gban "kpʋngtaadhɛ -to "dhʋ ̈-sü -bha bha, -a yi =ya =loo. "Su 'ö -kë 'mɛɛ- 'ka 'ö 
'kwa- -dhɛ -gblɔdhee bha, -yö -dho kë- 'gü. -Yö -dho kë "dhʋ ̈metii "sɛ 'ö -kë Aflikö di Sudë bha- 'gü. 
"sɛ 'ö bha 'glɛɛwo =në 'ö 'wo- pö 'gü. =Ya kë "dhʋ ̈kö 'mɛ 'ö kaa 'dho bha -ka ka "tʋn̈g kë ka -de 'gü. 

 
“Gwënng 
‹‹-Zo -ya 'ka 'yaa ziaan -së bho mɛ 'ka›› Mɛ 'bha -nu -zo -dhö -bö "kɛɛ kö- yi =ya ziö 
 
Pë -Wlangda -sü           

Danwo pö -mɛ -nu kwa -bha =ya kë -së 
 

Kwa -bha =ya kë -së -a -gɛn -mü =dhɛ -kwɛ 'ö  
-ziö ya, kwa kë -Zlaanwo 'sëëdhɛ -wo -pö  
-Zlaanwoplöö "Maadhö. 
-Wo kë- pö kwa -dhɛ =dhɛ -kwɛ 'ö ya, =mayeto  
-nu 'ö 'kwa dho kwa "tʋ 'to- -nu -bha 'pö- -kɔ -nu 'gü bha, -wo -dho nu- 'ka kwa -dhɛ. =Mayeto -nu bha 
=wa =loo 'Biya. "Kwi -a "su 'ö ya (ɔktɔblë) 'ö 'kwa-  
-dhɛ -zaan "yisü bha, 'ö sü -a -dhɛkpaɔyi -kaɔng =plɛ ö ga do (21) 'ö yö- 'ka- -kaɔng =plɛ ö ga  
-yaaga (23) -bha, =Kesɩ Dhifɔngsü 'dhö, "Dhɔɔgbö Zafɛ waa- mɛ suu "wɛɛ do 'bha mü  
-wo kë -a -nu =klang- -kë 'Baya =mayeto  
-nu bha, -a -nu -wɔn 'kun -kɔ -nu 'ka. Mɛ  
-yaaga (3) bha woo -dede -wo -dho nu- "Maadhö -kwɛ ya- "dhiʋ ̈'to "tʋn̈g 'gü kö -wo =klang- bha- -zɔn 
ka -dhɛ kö yë zü -yö bho. Kö kaa- -dhɛng -nu -wo 
 ziaan-. 

 

"Kwi -nu =wa Motoo [mo 'too-] "sɔɔdhu (5) kwa -dhɛ 
 

"Kwi -a "su 'ö -kë Avlilö 'ka, 'ö 'kwa- -dhɛ -gblɔgɔn bha, -a -bha -dhɛkpaɔyi -kaɔng =plɛ ö ga =plɛ (22) 
waa- ö ga -yaaga (23) bha, =poponii [=po =po 'nii-] "gblʋg̈bʋ ̈ bha -a "sɔɔdhu -yö kë -nu mɛ "sɔɔdhu 
-dhɛ kö -wo yë kë- -nu -ta. -Wo ziö- 'ka kwaa- 'pö- -nu 'gü kö 'mɛ -nu 'ö woo wo "tʋ -nu 'to =mayeto  
-nu -bha bha, 'wo- -nu kë sië -kɔ 'ö- -bha, kö 'wo dɔ -a 'gü 'ka. 'Mɛ -nu 'ö 'wo kë =mayetoo -nu bha, -a 
-nu =slɔɔ -a mɛ -yaaga -wo 'Dannëng "sɛ 'gü. Wo -mü: "Dhɔɔgbö Zafe, -Gɔɔngɔ 'Zan- waa- =Kato 
Bonifasü -a -nu 'ka. 'Yö "Maa "sɛ 'gü, =Kesɩ Giyɔmö waa- Gɔɔn- Izakö 'wo- =slɔɔ.

 

 
  ‘Ka ka bo ‘sëëdhɛ ya- -wo pö -sü ‘ka, ‘wɔn ‘bha =ya kë ka -gɔ kö ‘ka pö yi -dhɛ, -ka ‘sëëdhɛ kë kö ‘ka 
bɔ. Yii- ‘drɛsü -mü 08 BP 857 Abidjan 08 ‘ka. Tel.  08 18 08 88 / 06 39 04 88     
 

‘Mɛ -nu ‘ö ‘wo ‘sëëdhɛ ‘ö ya- -kë, wo -mü =Sai Zoziasü , "Dhɔɔgbö Zafe, =Kesɩ Mɔyan Dhifɔngsü, 
Valangtɛn Vidrinö waa- Edhɛna Pɛdhɛkwalösökaya ‘ö- -nu =gban =plɛ ‘wo go Dhusi ‘ö -da “Anɛsü ‘ö 
go ‘Suisü , -a -nu ‘ka. 




